
ԱՅԳԵՍՏԱՆ
Գյուղը գտնվում  է Ղարաբաղի լեռնաշղթայի Խաչախութի լեռնաճյուղի՝ դեպի 

հարթավայրը ձգվող փեշերին՝ Բալլուջա գետակի ձախ ափին՝ Ստեփանակերտից 
5 կմ հյուսիս: Նախկինում անվանվել է Պալլուջա, Բալլուջա, 1995 թվականից վերան­
վանվել է Այգեստան:

Գյուղի հյուսիսարևմտյան մասում  է գտնվում Ք. ա. 2–1–ին հազարամյակներից 
մնացած «Ծղալի թափա» դամբարանադաշտը: Նույն ժամանակաշրջանի մեկ այլ 
դամբարանադաշտ էլ մնացել է բնակավայրի հարավարևմտյան մասում: Այգեստանի 
շրջակայքում պահպանվում  են վաղ միջնադարից մնացած գյուղատեղիների հետ­
քերը: Գյուղից հյուսիս գտնվում  է Երե շեն հին գյուղի հանգստարանը: Արևմտյան 
կողմում գտնվում է Ալուխանայ շենը, իսկ Թամցի եղցիի մոտ՝ Ցռցագետի աջ ափին, 
մեկ այլ գյուղատեղի105: Տեղաբնիկները այն անվանում  են Հին շինատեղ: Ամենայն 
հավանականությամբ ներքին և արտաքին անբարենպաստ գործոնների ազդեցու­
թյան տակ այս երեք գյուղերն էլ ավերվել են, իսկ բնակիչներն էլ հիմնել են նոր գյուղ 
և անվանել Պալլուջա:

Ժամանակին այն անվանվել է նաև Մեծ Խմհատ106:
1667 թ. սկզբնաղբյուրներում ներկայիս գյուղը արդեն հիշատակվում է Պալուլճա 

անվամբ107:
Մակար Բարխուդարյանցը նշում է. «120 ընտանիք քաջեր 1770 թ. Ջրաբերդից տե­

ղափոխվում են Խաչեն և հիմնադրում … Պալլուճա գյուղը, որի մեջ բնակվում է 70 
ընտանիք»108: Այնուհետև նա, շտկելով իր միտքը, ասում  է, որ այդ ընտանիքները 
Ջրաբերդ էին տեղափոխվել Մեծ Սյունիքից109:

Գարդմանում՝ Ոսկանապատից վերև՝ Դաստափոր գյուղի մոտ, գետակի ձախ 
ափին կար Պալլուջա հայկական բնակավայր, որտեղից 18–րդ դարի վերջերին որոշ 
ընտանիքներ տեղափոխվել և հաստատվել են Բալլուջայում110: Հայերի հեռանալուց 
հետո Գարդմանի Պալլուճան թուրքաբնակ է դառնում: Հնարավոր է, որ այդ ընտա­
նիքներն էլ իրենց նախկին գյուղի անունը վերագրել են նոր բնակավայրին: Դրա հետ 
կապված Մակար Բարխուդարյանը գրել է. «… որովհետև Գարդմանայի Պալլուճայից 
ևս լինում են քաջերի մեջ, Պալլուճա են անվանում իրենց գյուղը»111:

105	 Մակար եպս. Բարխուտարեանց, Աղուանից երկիր և դրացիք, Արցախ, էջ 240:
106	 «Խորհրդային Ղարաբաղ», 20 մայիսի, հմ. 115, 1989:
107	 ՀԱԱ, ֆ. 57, ց. 1, գ. 3, թ. 10:
108	 Մակար եպս. Բարխուտարեանց, Պատմութիւն Աղուանից, հ. Բ, Երևան, 1907, էջ 104:
109	 Մակար եպս. Բարխուտարեանց, Աղուանից երկիր և դրացիք, Արցախ, էջ 240:
110	 Մակար եպս. Բարխուտարեանց, Աղուանից երկիր և դրացիք, Արցախ, էջ 304; «Ակունք», հմ. 5–6, 

Երևան, 1991, էջ 33:
111	 Մակար եպս. Բարխուտարեանց, Պատմութիւն Աղուանից, հ. Բ, էջ 104:

… գործող բնակավայրերը

Աշխարհագրական հարմարավետ դիրքը, դաշտավայրին մոտ լինելու և Վարան­
դան Խաչենի հետ կապող հանգուցակետում լինելու հանգամանքը նպաստում է, որ 
գյուղն ազատ զարգանա:

Արդեն 19–րդ դարի վերջերին Պալլուճայում կար 160 ծուխ, 982 բնակիչ, որից 550–
ն արական սեռի, իսկ 432–ն՝ իգական112:

Սակավահողության պատճառով 1847 թ. որոշ ընտանիքներ տեղափոխվում և 
հաստատվում են ներկայիս Ստեփանակերտի տարածքում:

Ներկայիս Այգեստանում խորհրդային կարգեր հաստատվելուց հետո՝ 1930 թ. 
ստեղծվում է կոլտնտեսություն: Հետագայում դրա հիմքերի վրա ձևավորվում է սով­
խոզտեխնիկում:

Հայրենական մեծ պատերազմին Այգեստանից մասնակցել է 310 մարդ, զոհվել է 
151–ը, որոնց հիշատակին գյուղում կանգնեցված է հուշարձան:

Այգեստանի ազգաբնակչությունն անուրանալի դերակատարություն է ունեցել ար­
ցախահայության ազատագրական պայքարում և Արցախի Հանրապետության կա­
յացման գործում:

Ստեփանակերտին մոտ գտնվելով՝ Այգեստանն ադրբեջանցիների համար հրե­
տակոծության թիրախ էր դարձել: Խնածախն ու Լուսաձորը, Այգեստանի հետ մեկ­
տեղ շարունակ հրետակոծվում էին Քյոսալարից, Ջանհասանից, Ջամիլլուից, Խոջալ­
լուից: Հայրենի բնակավայրը պաշտպանելու նպատակով Այգեստանի երիտասարդ­
ներից կազմվում է կամավորական ջոկատ, որի հրամանատարն էր Գագիկ Դադա­
յանը: Նա էլ դարձավ վաշտի առաջին հրամանատարը, որը, իր շուրջը համախմբելով 
համագյուղացիներին, առաջնորդում  էր այգեստանցիների ազատագրական պայ­
քարը:113

Գրեթե նույն ժամանակահատվածում ձևավորվեց նաև Սամվել Հակոբյանի ջո­
կատը. վաշտի շտաբի պետն էր Կամո Բարսեղ յանը: Այգեստանի վաշտն օրեցօր հա­
մալրում էին նաև Ռուսաստանից, Միջին Ասիայից, Երևանից ծննդավայր վերադար­
ձած համագյուղացիներից շատերը: Ջոկատի մարտիկներն առաջին լուրջ մարտա­
կան մկրտությունը ստացան Շուշիի գրոհի ժամանակ: Հետագայում Այգեստանի 
վաշտի մարտիկները իրենց հերոսական կենսագրությունը կերտեցին արցախյան 
պատերազմի տարբեր ճակատներում: Նրանցից 28 հոգի իրենց կյանքը նվիրեցին 
հայրենիքի պաշտանության սուրբ գործին: ԱՀ «Մարտական խաչ» 1–ին աստիճանի 
շքանշանի է արժանացել Սամվել Արշավիրի Գաբրիել յանը:

Մինչև 1873 թվականը Այգեստանում գործել  է նախակրթարան: 1873 թ. գյուղն 
ուներ ծխական դպրոց, որտեղ սովորում էր 18 աշակերտ, դասավանդում 1 ուսուցիչ:

112	 Մակար եպս. Բարխուտարեանց, Աղուանից երկիր և դրացիք, Արցախ, էջ 240:
113	 Միքայել յան Դ., Այգեստանի արծիվները, Ստեփանակերտ, 2011, էջ 32:

1884 թ. գյուղում բացվում է մեկդասյա ծխական դպրոց, որն ուներ 2 բաժանմունք: 
1887–88 ուսումնական տարում դպրոցում սովորում էր 45 աշակերտ, որից 13–ը՝ աղ­
ջիկներ, դասավանդում էին 2 ուսուցիչներ:

1903 թ. ցարական կառավարության կողմից փակվում է դպրոցը: Այն վերաբաց­
վել  է 1907 թ. բաքվաբնակ Աբրահամ Նասիբյանի միջոցներով: Մեկդասյա երկսեռ 
դպրոցն ուներ 3 բաժանմունք, 95 աշակերտ, որոնից 15–ը աղջիկներ: Ուսուցիչ­
ներն էին Հակոբ Հակոբյանն ու Առաքել Առաքել յանը (նշանավոր գրականագետ — 
Վ. Բ․):

Խորհրդային տարիներին Այգեստանում գործել  է միջնակարգ դպրոց: 1988–
1991 թթ. դպրոցում սովորում էր 160–170 աշակերտ: 2015 թ. տվյալներով դպրոցում 
սովորում էր 183 աշակերտ, դասավանդում՝ 26 ուսուցիչ:

1984–1996 թթ. դպրոցի տնօրենն է եղել Ա. Գրիգորյանը, 1996–1999 թթ.՝ Է. Գրիգո­
րյանը, 1999 թվականից առ այսօր Վ. Վերդյանը:

Այգեստանում և նրա շրջակայքում պահպանվել են պատմամշակութային հուշար­
ձաններ, մասնավորապես Ք. ա. 2–1–ին հազարամյակների դամբարաններ, 12–13–
րդ դարերից մնացած գյուղատեղիների մնացորդներ, հին գերեզմանոցներ, Փռշնի 
նահատակ սրբատեղին (12–13–րդ դարեր), Թամցի եկեղեցին (12–13–րդ դար), Սբ. 
Վանեսի (Հովհաննեսի) եկեղեցին (18–րդ դար), Սբ. Հովհաննես եկեղեցու ավերակ­
ները, 1850 թ. կառուցված Սբ. Աստվածածին եկեղեցին:

Նշանավոր են Թխծրաբեն, Մոշ, Շքյուրեն բաղեն, Ղզարանց բաղեն, Դերունց բա­
ղեն, Փթարխլու, Ցրցակետ, Բաբեն, Պտրուսանց, Շռշռան աղբյուրները:

Գյուղում գործում է գյուղապետարան, դպրոց, մանկապարտեզ, մշակույթի տուն, 
բուժկետ:

2018 թ. տվյալներով Այգեստանում կար 280 տուն, 1080 բնակիչ114: Նրանց հիմնա­
կան զբաղմունքը գյուղատնտեսությունն է:

ԱՍՏՂԱՇԵՆ
Գյուղը գտնվում է ԱՀ կենտրոնական հատվածում՝ Ասկերանի շրջանում՝ նախկի­

նում՝ Արցախի Խաչեն գավառում:
Բնակավայրը տեղաբաշխված է Բադարա գետի ձախափնյակում՝ Ղարաբաղյան 

լեռնաշղթայի Խաչախութի և Հավքախաղաց լեռնաճյուղերի միջլեռնային գոգավո­
րությունից դեպի հարթավայր ձգվող հատվածում:

Աստղաշենի՝ որպես բնակավայրի կազմավորման վերաբերյալ գրավոր սկզբնաղ­
բյուրներում հատուկ տեղեկություններ չեն պահպանվել: Գյուղի շրջակայքում Ք. ա. 
2–1–ին հազարամյակներից մնացած դամբարանները, միջնադարյան տապանաքա­

114	 ԱՀ առկա բնակչության թվաքանակը 2018 թ. հունվարի 1–ի դրությամբ, էջ 1:


